Okružni sud u Banjaluci

Plan interne i eksterne komunikacije u
Okružnom sudu u Banjaluci
Komunikacija je proces ciljanog i  prije svega razumljivog prenošenja misli, ideja, poruka i znakova među ljudima. Pošto predstavlja suštinski način prenošenja informacija, jasno je da efikasnost i efektivnost ovog procesa predstavljaju srž funkcionisanja svake organizacije.

Funkcionisanje interne komunikacije je jedna od najbrže rastućih poslovnih disciplina. Prožima sve aspekte funkcionisanja suda, ali za menadžment je bitna sa aspekta informisanosti, motivacije i kontrole međuljudskih odnosa. Informisanost daje zaposlenima jasne poruke o radnim zadacima, rezultatima rada i presudna je za proces donošenja odluka. Informisanost treba da bude svakodnevna i precizna, u skladu sa organizacionim i kulturološkim načelima. Motivacijom se postiže pojačani napor pojedinaca ili grupe radi ostvarenja nadprosječnih radnih zadataka. Od menadžmenta se u tom pogledu očekuje precizno definisanje ciljeva, jasan sistem nagrađivanja, stvaranje povoljne radne atmosfere i sl. Kontrolom sistema komuniciranja zaposlenima se prenose jasne poruke, kroz formalne i neformalne kanale o očekivanom ponašanju unutar same organizacije. Kontrolom se jasno utvrđuje stanje u sistemu komuniciranja, pronalaze smetnje, preispituju uloge pojedinih menadžerskih nivoa u sistemu davanja, prenošenja i razumijevanju poruka, utvrđuju korektivne mjere. Istraživanja su pokazala da pored objektivnih faktora, neefikasna komunikacija usljed loših međuljudskih odnosa je čest razlog poslovnog neuspjeha.

Svima je jasno koliko je bitno da proces poslovne komunikacije funkcioniše ispravno, međutim, da bi on mogao da postoji moramo da sagledamo koji su to načini, forme i procesi, a zatim i putem kojih kanala se komunikacija ostvaruje. Organizaciona komunikacija se definiše kao “process kreiranja i razmjenjivanja poruka unutar mreže međusobno ovisnih odnosa kako bi se pomoglo u razrješavanju nesigurnosti u okolini”. Organizaciona komunikacija se odnosi na način na koji ljudi komuniciraju unutar jednog organizacionog konteksta.

Neke od opštih pozitivnih aspekata efikasne komunikacije su:
· Bolja efikasnost;
· Osoblje je upoznato sa situacijom i više motivisano i uključeno u rad organizacije

· Bolji odnosi i razumijevanje među osobljem;
· Osoblje bolje shvata potrebu za promjenom;
Dobrom komunikacijom se postiže brzo i efikasno otklanjanje nedostataka u cilju što kvalitetnijeg rada suda. Veoma je bitno da svi zaposleni znaju, razumiju i ponašaju se u skladu sa pravilima i principima komunikacije.

KOMUNIKACIJA

CILJEVI  KOMUNIKACIJE:
1. Podržavati i promovisati viziju, ciljeve i vrijednosti organizacije suda, kako bi on provodio najbolju moguću pravdu,
2. Uvesti i održavati povjerenje i koheziju unutar organizacije zbog zdrave i stimulirajuće sredine,
3. Povesti računa da svi zaposleni u sudu znaju, razumiju i ponašaju se u skladu sa dogovorenim pravilima, principima i vrijednostima komunikacije,
4. Objavljivati interno i eksterno pravila, principe i vrijednosti na temelju kojih se komunikacijau ovom sudu vrši,
5. Komunikacija se odnosi na prenošenje i tumačenje poruka na jasan način tako da ljudi mogu razumjeti jedni druge i raditi zajedno,
6. Efikasna komunikacija počinje sa efikasnim vještinama slušanja, govora, ispitivanja i podjele povratnih informacija,
Efikasna komunikacija:
· Drži ljude ažurnim,
· Navodi ljude da se uključe u organizaciju,
· Povećava motivaciju i posvećenost zaposlenih,
· Poboljšava odnos i razumijevanje među zaposlenima,
· Pomaže ljudima da razumiju potrebe za promjenom,
OBLICI KOMUNIKACIJE
Postoje tri oblika formalne komunikacije:

1) Silazna komunikacija

2) Uzlazna komunikacija

3) Horizontalna komunikacija
1. Silazna komunikacija je komunikacija koja teče od vrha prema dole, od predsjednika suda do sekretara suda i predsjednika odjeljenja, pa do rukovodilaca organizacionih jedinica. Silazni komunikacijski kanali trebaju informisati, ubijediti, objasniti, oduševiti, usmjeravati i potaći na akciju. Drugi komunikacijski mehanizni (uzlazni i horizontalni) ne mogu efikasno funkcionisati bez uspješnog funkcionisanja ovih silaznih kanala.Primjeri poruka koje se komuniciraju na ovakav način su: instrukcije za zadatak, dodatna pojašnjenja, procedure i praktične informacije.
Silazna komunikacija se može ostvariti velikim sastancima otvorenog tipa i brifinzima tima.

· Veliki sastanci otvorenog tipa se trebaju organizovati kako bi se osoblju prenijeli važni problemi i predstavile velike promjene. Rukovodioci trebaju predsjedavati sastankom, ali u nekim slučajevima i izabrani članovi. Prednosti otvorenih sastanaka: osoblje dobija osjećaj da ih rukovodioci dovoljno cijene da su spremni da s njima direktno pričaju, odgovaraju na njihova pitanja i reaguju na povratne informacije; donosioci odluka dobivaju informacije iz prve ruke, dobijaju pristup zaposlenima, koji će ne samo izraziti svoje brige, već i probleme korisnika usluga.Loše strane otvorenih sastanaka su: neki ljudi nevoljko postavljaju pitanja na otvorenim sastancima; pitanja se često odnose samo na posao ili grupu ljudi; zahtijeva se planiranje i organizacijski doprinos, a veliki broj osoblja je istovremeno pozvan da prisustvuje sastanku.

· Brifinzi tima- predsjednik suda (v.d.), sekretar suda, predsjednici odjeljenja, rukovodioci organizacionih jedinica - redovno održavaju brifinge sa timom gdje se raspravlja o problemima i radu osoblja. Ovi brifinzi se često održavaju da bi rukovodioc bitne probleme brzo prenio osoblju, a njihova mišljenja uključio u proces.Osoblje obično preferira da prima informacije direktno od neposrednog rukovodioca. Prednosti brifinga tima jeste da stvaraju više prilika za dvostranu komunikaciju nego otvoreni sastanci; informacije se mogu preoblikovati kako bi zadovoljile potrebe određenih timova; većina ljudi se osjeća manje ograničenim u postavljanju pitanja; redovno održavanje daje ljudima pouzdanje da će čuti cijelu priču; kada postoji struktura za brifinge tima, onda se posebne „brze poruke“ mogu prenijeti zaposlenima.
2. Uzlazna komunikacija je prenos poruka sa nižeg na više nivoe, tj.komunikacija koju su inicirali podređeni sa svojim nadređenima.Vrste poruka koje se koriste u ovoj formi: kvalitet rada, problemi vezani za posao, kolege zaposlenih i njihovi problemi, percepcija podređenih o praksi i načelima unutar organizacije, zadaci i procedure.
· Posjećivanje zaposlenih. Ovo podrazumijeva interakciju rukovodilaca sa osobljem, koja će im pomoći da ustanove želje i potrebe osoblja. Obilazak osoblja je najjednostavniji, najjeftiniji i najefikasniji metod komunikacije. Prednosti „obilaska osoblja“ je taj da daje svima mogućnost da razgovaraju direktno s rukovodiocem i da mu iznesu svoje probleme. Osoblje će se također tako osjećati cijenjenim i važnim kada rukovodilac iskoristi priliku da se sretne s njima na „njihovom terenu“. Posjećivanje zaposlenih također omogućava da se ima uvid u svakodne obaveze zaposlenih.

· Sastanci sa predstavnicima osoblja.
3. Horizontalna komunikacija
Vrste poruka koje se koriste u ovom obliku: problematika rješavanja problema, podjela informacija između radnih grupa, koordinacija zadatka između odjela i timova.

Predsjednici odjeljenja/sekretar suda/rukovodioci organizacionih jedinica bi trebali osigurati timsku koordinaciju tako što će ohrabriti horizontalnu interakciju. Trebaju se pobrinuti da kolege prenesu informaciju o trenutnom stanju poslova jedni drugima, tako da svaka jedinica može biti spremna da doprinese radu po potrebi.

Prednosti ovakve komunikacije: izbjegavaju se administrativni i operativni gubici vremena ili potencijalne pogrešne informacije; lekcije naučene u jednom dijelu organizacije su primijenjene u drugom dijelu organizacije. Efikasna horizontalna komunikacija također sprečava dupliranje poslova ili neizvršenje zadataka zbog toga što ljudi pogrešno pretpostavljaju da će se ti zadaci negdje drugačije riješiti.

Razumijevanje osnovnih formi, načina i procesa komunikacija ključni su pokazatelj ka uspješnoj razmjeni informacija među zaposlenima u organizaciji. Dobra interna komunikacija nije samo odraz uspješne politike i dobrih međuljudskih odnosa, već je to jedan od uslova dobrog funkcionisanja i stalnog razvitka organizacije.

Ključna odgovornost za uspostavljanje dobre komunikacije leži prvenstveno na menadžmentu, i to prevashodno sa pozicije položaja u organizacionoj strukturi, a samim tim i mogućnosti djelovanja u pravcu definisanja ispravnih ciljeva i unapređenja sistema komuniciranja.

Ciljevi interne komunikacije treba da se baziraju na razvoju svijesti o značaju komunikacija za dobre rezultate rada, preciznom i razumljivom definisanju poslovne misije, vizije i strategije organizacije i stalnom unapređenju motivacionih faktora. Također, zaposlene treba informisati o trenutnim i planiranim promjenama, a putem raznih kurseva i programa obuke vršiti edukaciju o najnovijim načinima prenosa informacija.

Unapređenje sistema komunikacija podrazumijeva definisanje postojećeg stanja u sistemu, identifikovanje smetnji, tački zastoja i deformacija procesa komuniciranja uz analizu ključnih barijera. Unapređenje interne komunikacije može se ostvariti i promjenama na planu organizacione strukture u pravcu kombinovanja postojećih ili uspostavljanja novih komunikacionih kanala. Vrlo je bitno da organizacija prati i implementira najnovije tehnike i rehnologije jer je to uslov efikasnosti i efektivnosti sistema komuniciranja.

PLAN INTERNE I EKSTERNE KOMUNIKACIJE OKRUŽNOG SUDA U BANJALUCI
INTERNA KOMUNIKACIJA
Cilj plana interne i eksterne komunikacije Okružnog suda u Banjaluci je poboljšavanje komunikacije između zaposlenih u sudu, kao i poboljšavanje informisanja javnosti o aktivnostima suda. Ovaj plan direktno zavisi od sudskog osoblja, a najviše od predsjednika suda, sekretara suda, službenika za informisanje, IKT odsjeka koji omogućava tehničke pretpostavke za neke vidove komunikacije, ali i ostalog osoblja. Komunikacija je direktno vezana i sa sredstvima komunikacije koji zaposlenima stoje na raspolaganju. Dobra komunikacija pridonosi boljem rukovođenju sudom i praćenju napredovanja u postizanju planiranih ciljeva menandžmenta suda.
Ova vrsta komunikacije je veoma bitna za dobro funkcionisanje suda, bez obzira da li se radi o horizontalnoj ili vertikalnoj komunikaciji. Što je ova komunikacija bolja to će i usluge prema korisnicima suda biti bolje.

PREDSJEDNIK SUDA

Predsjednik suda rukovodi radom suda i predstavlja sud pred drugim organima i organizacijama..

Predsjednik suda najmanje jednom u tri mjeseca, a po potrebi i češće, zakazuje i rukovodi radom kolegija predsjednika suda, koga čine predsjednik suda i predsjednici sudskih odjeljenja. Cilj ovih sastanaka je praćenje, planiranje i unapređenje rada sudskih odjeljenja, a posebno analiza ažurnosti i efikasnosti rada suda po odjeljenjima i na nivou suda.
Predsjednik suda najmanje jednom u tri mjeseca, a po potrebi i češće, zakazuje i rukovodi radom kolegija sudske uprave,  koga čine predsjednik suda, sekretar suda i rukovodioci organizacionih jedinica suda, a u cilju praćenja, planiranja i unaprijeđenja poslova sudske uprave.
Predsjednik suda po potrebi saziva i rukovodi opštom sjednicom, koju čine sve sudije suda, radi odlučivanja o pitanjima propisanim zakonom.

Predsjednik suda će po potrebi održavati i sastanke sa svim zaposlencima u sudu, najmanje jedan put godišnje. Na ovim sastancima će se razmatrati sva aktuelna pitanja vezana za rad suda, a naročito pitanja radne discipline, poštovanja odluka o radnom vremenu i punoj iskorištenosti radnog vremena, međuljudskih odnosa u sudu, odnosa prema strankama i drugim učesnicima u postupku od strane zaposlenika kojima je obaveza da službeno kontaktiraju sa istima.
Na svim sjednicama i sastancima vodiće se zapisnik.

SEKRETAR SUDA


Veoma značajnu ulogu u procesu interne komunikacije ima sekretar suda. Sekretar suda će najmanje jednom u tri mjeseca održavati sastanke sa osobljem suda, čije je neposredni rukovodilac. Na ovim sastancima će se razgovarati o aktuelnim pitanjima vezanim za rad tog osoblja suda, te će se analizirati rezultati rada i ispunjenje obaveza za protekli period i planiraće se novi zadaci i obaveze za predstojeći period.


Sekretar će u toku godine po potrebi održavati i vanredne sastanke sa osobljem.


Sekretar suda će takođe i svakodnevno ostvarivati dobru internu komunikaciju sa zaposlenim u sudu putem telefona, elektronske pošte ili neposrednim kontaktom.

PREDSJEDNICI  SUDSKIH ODJELJENJA

Predsjednici sudskih odjeljenja će, po potrebi, a najmanje jednom u tri mjeseca, održavati redovne sastanke sa sudijama iz svojih odjeljenja. Na ovim sastancima će se razgovarati o problemima vezanim za rad u tom odjeljenju, o zakonitom i blagovremenom obavljanju poslova, o stanju pojedinih sudskih referata, o periodičnim izvještajima o broju i vrsti novoprimljenih predmeta, predmeta u radu, završenih i nezavršenih predmeta, a naročito starih neriješenih predmeta (po kriterijumu utvrđenom Uputstvom VSTV iz 2005. godine), te o razlozima zašto ti predmeti nisu riješeni, o realizaciji programa rješavanja starih predmeta, o kvalitetu rada sudija u odijeljenju, o ažurnosti rada sudija u odijeljenju, a naročito o poštovanju utvrđenih rokova, o izmjenama zakona, o sudskoj praksi viših sudskih instanci, o usaglašenosti sudske prakse između pojedinih sudija i vijeća, o mjerama za kvalitetniji efikasniji i ažurniji rad odijeljenja, o primjeni zakona i drugih propisa, o pokretanju inicijative za njihovu izmjenu, o potrebi nabavke stručne literature, o izboru tema za edukaciju sudija i stručnih saradnika i sudskih pripravnika i o drugim pitanjima  koja se mogu riješiti u krugu odjeljenja.

Na ovim sastancima će se voditi uredni zapisnici koji će u elektronskoj formi biti dostavljeni predsjedniku suda.

SLUŽBENIK ZA ODNOSE SA JAVNOŠĆU
Službenik za odnose sa javnošću će svakodnevno ostvarivati kontakte sa zaposlenim u sudu putem različitih sredstava komunikacije kao što su elektronska pošta, telefon ili putem neposredne komunikacije. Takođe ovaj službenik prikuplja razne informacije od zaposlenih kako bi odgovorio na zahtjeve zainteresovanih eksternih lica koji su u skladu sa Zakonom o slobodi pristupa informacijama. Ovaj zaposleni takođe dostavlja informacije IKT odsjeku kako bi određene informacije bile objavljene putem Internet prezentacije suda.
ORGANIZACIJA SASTANAKA

Svi sastanci osoblja će biti efikasni, organizovani, imati dnevni red i povratne informacije. Osnova komunikacije u sudu će biti sistematizirani raspored sastanaka u cilju olakšanja vertikalne komunikacije unutar suda. Dnevni red za sve pojedine sastanke će se dostavljati unaprijed i uključivaće naziv tačaka dnevnog reda, imena izlagača, ciljeve sastanka i predviđeno trajanje sastanka.

BILTEN
Sud će izdavati najmanje dva puta godišnje biltene u kojem će biti objavljivani radovi iz pojedinih oblasti prava, kao i sudska praksa i stavovi pojedinih odijeljenja. Bilten će biti štampan, ali i objavljivan na Internet prezentaciji suda.
HORIZONTALNA KOMUNIKACIJA
U sudu će se po potrebi formirati razne komisije, radne grupe i timovi radi postizanja određenih ciljeva i rješavanja određenih pitanja. Članovi koji rade u njima će se dogovarati o načinima komunikacije u okviru svojih grupa. Komisije, timovi i radne grupe će o svojim aktivnostima i rezultatima izvještavati transparentno i redovno.

EKSTERNA KOMUNIKACIJA
Osnovni cilj eksterne komunikacije je poboljšanje komunikacije suda sa zainteresiranim građanima, organizacijama i svim drugim zainteresiranim subjektima, te poboljšanje imidža suda kao otvorenog i savremeno organiziranog. Cilj je da stranke, advokati, predstavnici medija i svi ostali korisnici usluga suda budu zadovoljni uslugama suda, da budu pravovremeno i kvalitetno informisani o aktivnostima u sudu i da na jednostavan način dođu do ovih informacija. Način komuniciranja s javnošću će se mijenjati prema kratkoročnim i dugoročnim ciljevima i potrebama, a najmanje jednom godišnje će se o tome raspravljati u sudu.
NAČIN OSTVARIVANJA EKSTERNE KOMUNIKACIJE

Komunikacija će se ostvarivati na više načina: posredstvom oglasnih ploča, isticanjem brošura pomoću kojih će korisnici biti informisani o lakšem pristupu uslugama i posredstvom Internet prezentacije suda gdje će biti postavljeno što više relevantnih informacija o radu suda. Takođe kao jedan vid komunikacije sa javnošću će se koristiti i neposredni kontakti sa predstavnicima medija putem intervjua ili sazivanjem press konferencija.

Obaveze predsjednika suda
Predsjednik suda će primati stranke svake srijede, osim u vrijeme godišnjih odmora, u vremenu od 11,00 pa nadalje kada stranke mogu da iznesu usmene pritužbe na neefikasnost u radu suda, te na rad zaposlenih u sudu i urgencije u cilju stavljanja predmeta u rad po hronološkom redu- prema starosti inicijalnog akta, a ako je predmet hitne prirode, po ustanovljenim kriterijumima. Stranka treba prethodno da se najavi kod tehničkog sekretara suda, zbog ograničenog vremena za prijem stranaka. U odsutnosti predsjednika suda stranke će primati zamjenik koga predsjednik odredi.

Predsjednik suda će inicirati povremene sastanke s predsjednikom neposredno višeg suda, članovima VSTV-a, nadležnim ministarstvima pravde, Pravosudnom komisijom, tužilaštvom, advokatskom komorom, notarskom komorom, centrima za edukaciju sudija i tužilaca, centrom za socijalni rad i drugim organima i organizacijama radi razmatranja pitanja značajnih za ostvarivanje nezavisnog, nepristrasnog, profesionalnog i zakonitog rada sudova.
Predsjednik suda će prema potrebi, a najmanje dva puta godišnje, uspostaviti saradnju s predsjednicima nižestepenih sudova, s ciljem razmjene iskustava i unapređenja efikasnosti obavljanja poslova sudske uprave, poštivanja zakonskih rokova, rada po starim predmetima, rada zemljišnoknjižnih ureda, izvršenja krivičnih sankcija, nadzora nad izvršenjem pritvora i o drugim pitanjima značajnim za zakonito i pravilno funkcioniranje sudova u okviru svoje nadležnosti.

Zapisnici sa ovih sastanaka dostavljaju se njihovim učesnicima, VSTV-u, nadležnom ministarstvu pravde i Pravosudnoj komisiji.

Brošure
U sudu postoji momentalno veća količina urađenih brošura u kojima su razrađene teme koje najčešće interesuju stranke. Ove brošure su postavljene na dostupna mjesta strankama u sudu i redovno će se doštampavati.

Oglasne ploče
U sudu postoji oglasna ploča na kojoj se nalaze razna obavještenja za stranke u postupku, za zaposlene u sudu, kao i razna druga obavještenja kao što su rezultati testiranja za prijem novih radnika i slično. Sadržaj na oglasnim pločama će se redovno ažurirati u narednom periodu.

Intervjui i press konferencije

Kako bi se javnost što bolje informisala o aktivnostima u sudu v.d. predsjednika suda će određivati zaposlene koje će davati izjave predstavnicima medija i intervjue. Novinari će prije takvih razgovora biti dužni da se najave i dostave pitanja o kojima žele da razgovaraju. Tačno vrijeme razgovora će se dogovarati u zavisnosti od rasporeda učesnika u intervju. Press konferencije će se sazivati kad za to postoji potreba i prije toga će predstavnici medija biti obavješteni o terminu održavanja konferencije i njenoj temi. Uobičajeno kontakte sa medijima održava službenik za odnose sa javnošću, ali to mogu raditi i drugi zaposleni u sudu, po odobrenju predsjednika suda.

Internet prezentacija
Internet prezentacija će se koristiti kao jedan od načina komunikacije sa javnošću. Prezentacija će davati sve relevantne informacije i dokumente vezane za rad suda. Pored toga, prezentacija će uključivati i linkove i relevantne dokumente za rad i reformu pravosuđa. O izradi prezentacije i publikovanju informacija staraće se tim formiran od predsjednika suda, koji uključuje službenika za odnose sa javnošću, grupu stručnih saradnika i zaposlene u IKT odsjeku, kao tehničku podršku.
Vršilac dužnosti predsjednika suda
                                                                                                 Marija Aničić-Zgonjanin

